
 Kynnt hefur verið, í einu lagi, lýsing og vinnslutillaga um breytingu á aðalskipulagi Fjarðabyggðar 
 þar sem lækkað er hámarksumfang skógræktar sem heimilt er á landbúnaðarsvæðum án 
 aðalskipulagsbreytingar. Skv. tillögunni eru mörkin færð úr 200 ha í 50 ha. 

 Athugasemdir bárust frá nokkrum aðilum og eru meginatriði þeirra tekin saman hér fyrir neðan, 
 ásamt ábendingum frá Alta sem gætu auðveldað umfjöllun Umhverfis- og skipulagsnefndar. 

 Landgræðslan, Minjastofnun og Náttúrufræðistofnun  sendu umsögn án athugasemda og sú 
 síðastnefna tekur fram að hún telji breytinguna vera til bóta vegna aukinnar kynningar og 
 samráðs. 

 Skipulagsstofnun  leggur áherslu á að fram komi flokkun landbúnaðarlands til þess að tryggja að 
 skógrækt gangi ekki á slíkt land. Í því sambandi er rétt að rifja upp að við mótun aðalskipulagsins 
 var farin sú leið að vísa í flokkun landbúnaðarlands í almennum skilmálum frekar en að flokka allt 
 landbúnaðarland sveitarfélagsins. Þetta var gert vegna ágalla á þeirri aðferðafræði sem 
 sveitarfélögum er ætlað að beita við þessa flokkun. Að mati Alta er því ekki sérstök ástæða til að 
 breyta tillögunni vegna þessara tilmæla en sjálfsagt að hnykkja á því hvernig flokkunin kemur við 
 sögu. 

 Umhverfisstofnun  lýsir áhyggjum af því að skógrækt kunni að ganga á svæði sem njóta sérstakrar 
 verndar skv. 61. gr. laga um náttúruvernd og telur að ekki hafi verið nægilega brugðist við 
 umsögn stofnunarinnar um þetta atriði þegar heildarendurskoðun aðalskipulagsins stóð yfir. 
 Alta bendir á að brýning Umhverfisstofnunar hafi vissulega verið tekin til greina, t.d. með því að 
 setja skýra vísun í umrædda lagagrein í almenna skilmála fyrir landbúnaðarsvæði, opin svæði og 
 strandsvæði í tengslum við útgáfu byggingar- og framkvæmdaleyfa. Hafa verður í huga að þau 
 fyrirbæri sem lagagreinin fjallar um eru oft minni en svo að hægt sé að afmarka þau á 
 aðalskipulagsuppdrætti en hægt að sneiða hjá þeim í nánari áætlanagerð fyrir hvert svæði. Þess 
 vegna er þessi umbúnaður eðlilegri og rétt að vekja athygli á því í greinargerð 
 breytingartillögunnar. 

 Skógræktin, Skógræktarfélag Íslands ásamt aðildarfélögum í Fjarðabyggð og Svavar Valtýr 
 Valtýsson í Áreyjum  gera athugasemdir sem eru efnislega áþekkar. Þessir aðilar telja að 
 breytingin muni auka kostnað, gera stjórnsýslu flóknari og tefja framkvæmdir, með þeim 
 afleiðingum að skógrækt verði minni en ella. Minnt er á nauðsyn þess að binda kolefni með 
 skógrækt. Að mati Alta mun vafstur og kostnaður aukast óhjákvæmilega með þessari breytingu 
 þegar um er að ræða skógræktarverkefni sem eru 50-200 ha að umfangi, samanborið við 
 núverandi skipulagsákvæði. Ávinningurinn felst á hinn bóginn í auknu samráði og aðkomu 
 umsagnar- og hagaðila. Hafa ber í huga að þótt aðalskipulagsbreyting taki tíma þarf samhliða 
 henni aðra og nánari áætlanagerð um skógrækt á hverjum stað, t.d. ræktunaráætlun sem tekur 
 mið af staðháttum. Með því að vinna þessar áætlanir samhliða má draga úr töfum vegna 
 aðalskipulagsbreytinga. 

